
Sak 14/20. Hjort- og elgjakta i Nordheimsdalen 2020-2023. 
 
Saksopplysning: 
Status i dag er: 
Aurland jakt og fiskelag leiger elg og hjortejakta frå 1. september til 31. oktober i jaktfelt 2, 
over 600 m.o.h. Frå 1.november til 23.desember jaktar dei og nede ved fjorden i jaktfelt 1. 
Dei har no sendt søknad om forlenging av leigeavtalen. 
Jaktfelt 1 nede ved fjorden er leigd vekk til utanbygds jaktlag i perioden 1. september til 31. 
oktober, kun hjortejakt. Dette jaktlaget leiger terrenget i to år av gongen.  
Dei 4 siste åra har det vore utlyst dagskort på hjortejakt i jaktfelt 2, over 600 m.o.h. frå 
1. november til 23. desember. 
I tillegg har det dei tre siste åra vorte seld to løyve årleg til andre jaktvald i Aurland. Dette 
talet var høgare før kvotane inn mot sone 1 i Nordfjella vart dobla. Medlemar i Aurland 
bestandsplanområde for hjort har høve til å flytta løyve mellom valda med å skriva ein 
samjaktavtale. 
 
Av ein kvote på 53 hjort kvart år, har det vorte felt mellom 10 og 18 dyr dei siste 5 åra. 
Fellinga er nokolunde stabil, me ser ikkje dei store svingingane. Det utanbygds jaktlaget 
treng ofte eit år på å bli kjent i terrenget, men så feller dei og bra.  
Når det gjeld dagskortjegrar er det meir ustabile fellingar, dei åra snøen held seg vekke blir 
det felt litt. Men det er utfordrande å jakta 600 m.o.h etter 1. november med korte dagar 
seinhaustes.  
 
Dei siste 5 åra har det vore mellom 12 og 16 forskjellige  jegrar som årleg har kome seg ut på 
elg- og hjortejakt i Nordheimsdalen. 
 
Hausten 2019 fekk me utvida jakttidsramme på elg og hjortejakta i Aurland. Det betyr att me 
kan opna for jakt frå 15.august til 31. januar.  
 
Saksutgreiing:   
Kvotane på hjort dei siste åra er store på grunn av ynskje frå Miljødirektoratet  om å 
redusera hjorteviltbestandane rundt Nordfjella sone 1. Dei to siste åra har valdet fått tildelt 
53 frie løyver + att det er fri kvote på kalv. Dette er og noko me må ta hensyn til når me no 
går inn i ein ny 4-årig leigeperiode. 
 
Jakttidsramma er utvida i Aurland, no kan det  jaktast hjort og elg frå 15. august til 31. 
januar. I sak 33/19 Høyringsuttale om utvida jakttid i kommunane rundt Nordfjella, gjekk 
Aurland fjellstyre inn for å halda på jaktstart 1. september, men sa ja til januarjakt på bukk 
og kalv. I sak 36/19 vedtok Aurland fjellstyre kun å opna for kalvajakt i januar. Eg legg dette 
til grunn i framlegget til vedtak. 

Aurland jakt og fiskelag har dei siste åra hatt tilsagn på 9 hjort og ein elg. Så har dei overteke 
eventuelle ledige løyver frå jaktlaget som jaktar nede ved fjorden. No etter dobling av 
kvotane har dei fått tilbod om ekstra fellingsløyve ved behov, dette vil nok vare i 2 til 3 år til. 
Jaktlaget som leiger jaktfelt 1, nede ved fjorden har hatt tilsagn på 4 fellingsløyver.  Både  
Aurland jakt og fiskelag og jaktlaget som leiger jaktfelt 1 har fått tilbod om tilsagn på fleire 
løyver men har takka nei. 
 
Eit overordna mål ved utlysing av all jakt på statsallmenningane, er å sikre fleire jegrar 
tilgang til jakt til ein rimleg kostnad. Me har dei siste åra tilbydd hjortejakt til mellom 12 og 
16 jegrar. Viss me vil nå fleire jegrar så trur eg ei utviding av ordninga med dagkort er det 
mest effektive tiltaket. I dag er ordninga med dagskort lite brukt fordi det er utfordrande å 
jakta over 600 m.o.h. seinhaustes med korte dagar.   
 
Ein annan måte å nå fleire jegrar kan vera å dela opp jaktfelt 1, nede ved fjorden opp i to 
periodar. Med for eksempel ein månad varigheit på kvar. Ankepunktet på det er att hjorten 
stort sett står høgt tidleg i jakta så det vil bli mindre felling på det jaktlaget som leiger fyrste 
perioden. 
 
Framlegg til vedtak: 
Aurland fjellstyre leiger vekk elg og hjortejakt i jaktfelt 2 i Nordheimsdalen, frå 600 m.o.h og 
oppover, frå 1. september til 31. oktober til Aurland jakt og fiskelag for 4 år. 
Jaktfelt 1. nede ved fjorden blir leigd ut til eit utanbygds jaktlag frå 1. september til 31. 
oktober, utleigetid 2 år. Utlysing  på eige nettside og eventuelt Sogn avis, søknadsfrist 1. juni.  
Frå 1. november og ut hjortejakta blir det tilbydd dagskort i heile  Nordheimsdalen. Jakt i 
januar blir berre på kalv. 
 
 
Aurland 8. april 2020 

